
Azərbaycanın hərtərəfli inkişaf 
yoluna qədəm qoyduğu gün

O gündən başlayaraq  öz xalqının 
köklü maraqlarının gerçəkləşdirilməsi 
məramı ilə məqsədyönlü və 
genişmiqyaslı fəaliyyətə baş-
layan müdrik lider olan Heydər 
Əliyevin uzaqgörənliyi sayəsində 
Azərbaycanın milli-mənəvi irsinin 
qorunması da, respublika iqtisadiyya-
tının yeni tələblərə uyğun qurulması 
da, xalqın rifahının yüksəldilməsi də, 
yüksək bilik-bacarıqlı milli kadrlar 
yetişdirilməsi, o cümlədən, yeni nəsli 
hərbi sahəyə istiqamətləndirən liseyin 
yaradılması da məhz Azərbaycanın 
gələcək müstəqilliyi, bugünkü tərəqqi 
yoluna çıxa bilməsi üçün nəzərdə 
tutulmuş addımlar idi. 52  illik bir 
epoxanın bugünkü zirvəsindən aydın 
görünən həqiqət belədir: Ümum-
milli lider  Heydər Əliyev respublika 
rəhbərliyinə gələndən sonra həyata 
keçirdiyi milli siyasət nəticəsində 
Azərbaycan bütün sahələr üzrə 
inkişafının yeni mərhələsinə qədəm 
qoyub, sözün əsl mənasında, öz 
intibah dövrünü yaşayıb.

Çağdaş dünyada beynəlxalq 
səviyyəli  siyasət və dövlət xadi-
mi kimi tanınan və təqdir edilən 
Azərbaycan lideri Heydər Əliyevin 
istər sovet dönəmində, istərsə 
də müstəqillik dövründə respub-
likamıza rəhbərlik etdiyi illərdə 
davamlı olaraq həyata keçirilən 
və cəmiyyət həyatının ən müxtəlif 
sahələrini əhatə edən genişmiq-
yaslı islahatlar ölkəmizin potensial 
imkanlarını dəfələrlə artırıb. Son 18 
ildə Azərbaycan  Prezidenti İlham 
Əliyev tərəfindən həyata keçirilən və 
möhtəşəm nailiyyətlərin qazanılması-
na səbəb olmuş uğurlu daxili və xarici 
siyasət, məhz Heydər Əliyev dühası-
nın formalaşdırdığı azərbaycançılıq 
konsepsiyasının tərkib hissəsidir. 

Milli tariximizin ən böyük 
azərbaycanlısı olan Heydər Əliyev 
Azərbaycan xalqının oğlu olması 
ilə həmişə iftixar edib və bu şərəfli 
mənsubluğu xalqına təmənnasız 
xidmət örnəyinə çevirib: “Hər bir 
kəsin milli mənsubiyyəti onun üçün 
qürur mənbəyidir. Mən həmişə fəxr 
etmişəm və bu gün də fəxr edirəm ki, 
mən azərbaycanlıyam”.  Ulu öndərin 
bu müqəddəs duyğu-düşüncəsi 
Azərbaycan vətənpərvərliyinin ali 
zirvəsidir. Bu möhtəşəm vətənpərvərlik 
hissinin qaynaqlandığı azərbaycançılıq 
dünyagörüşü ulu öndərin siyasi 
fəaliyyətinin bütün sahələrində geniş 
məfkurəvi platforma olub. 

1969–1982-ci illərdə Azərbaycana 
birinci dəfə rəhbərlik etdiyi dövrdə 
Heydər Əliyevin siyasi-ideoloji 
müstəvidə gördüyü əsaslı işlər sivil 
inkişafa və milli həmrəyliyin forma-
laşmasına geniş meydan açıb və 
prosesə güclü təkan verib. Milli-ide-
oloji siyasətin tərkib hissəsi olaraq 
1978-ci ildə ulu öndərin təşəbbüsü və 
gərgin səyləri ilə Azərbaycan SSR-in 
Konstitusiyasına “Azərbaycan dili 
Azərbaycan SSR-in rəsmi dövlət 
dilidir” maddəsi daxil edilməsi milli 
ideologiyamızın funksional vahidi olan 
ana dilimizin mühafizəsi və təbliği 
baxımından mühüm tarixi əhəmiyyətə 
malik addım oldu. 

O illərdə milli-mənəvi dəyərlərin 
qorunması istiqamətində həyata 
keçirilən əhəmiyyətli tədbirlər 

ədəbiyyat, musiqi, teatr, kino, 
rəssamlıq və digər sahələrdə təkamül 
meyillərini gücləndirib yeni milli 
intibaha çevirdi. Bütün ölkə üzrə 
müasir məktəblər, mədəniyyət evləri 
inşa edildi, görkəmli soydaşlarımı-
zın abidələri ucaldıldı, ədəbiyyat və 
incəsənət xadimlərinə yüksək fəxri 
adlar, ali mükafatlar verildi.

Bütün bunlar isə cəmiyyətin 
intellektual təbəqəsinin fəaliyyətinin 
səmərəlilik səviyyəsini daha da ar-
tırdı, milli elitanın yüksəlişini stimul-
laşdırdı. Bütövlükdə, 1969-cu ildən 
başlayan böyük inkişaf və rifah yolu 
Azərbaycanın gələcək tərəqqisinin 
əsası oldu.

Ulu öndərin adı ilə bağlı 1969–
1982-ci illər müstəqil dövlətçiliyimiz 
üçün zəruri şərtlərdən biri olan milli 
kadr hazırlığının əsaslı şəkildə təmin 
edilməsi baxımından da müstəsna 
əhəmiyyət kəsb edib. Heydər Əliyevin 
SSRİ tərkibində olan Azərbaycanda 
hakimiyyətə gəlişi ilə respublikamızda 
iqtisadi inkişafa doğru ciddi dönüş 
əldə edildi. Məhz həmin dövrdən baş-

layaraq, ulu öndər Heydər Əliyevin 
rəhbərliyi ilə respublikada həyata 
keçirilən genişmiqyaslı islahatlar 
iqtisadi potensialın formalaşdırılma-
sına, sosial-mədəni həyatın can-
landırılmasına yönəldilərək gələcək 
müstəqilliyin təmin olunması üçün 
əsaslı zəmin hazırladı. 

Beləliklə, hələ sovet dönəmində 
Azərbaycanda milli müstəqilliyə eti-
barlı zəmin formalaşdıran ulu öndər 
öz ölkəsində əlverişli sosial-iqtisadi, 
hüquqi və mənəvi-intellektual mühit 
yaradaraq, bu möhkəm bünövrə 
üzərində xalqın yaxın gələcəkdə 
azadlıq, istiqlaliyyət və müstəqillik 
ideallarına qovuşmasını təmin etdi. 
1969–1982-ci illərdə respublikada icti-
mai-siyasi həyatın bütün sahələrində 
baş vermiş köklü dəyişikliklər öz 
miqyası və çəkisi ilə Azərbaycanın XX 
əsr inkişaf və quruculuq salnaməsinin 
ən dolğun, şərəfli səhifələrini təşkil 
edir. 

Xüsusilə qeyd olunmalıdır ki, ulu 
öndər Azərbaycana rəhbərtliyinin bi-
rinci 14 ilində  müstəqil dövlətçiliyimiz 

üçün həyati əhəmiyyət kəsb edən mil-
li kadrların hazırlanması istiqamətində 
mühüm baza rolunu oynayan elmin, 
təhsilin inkişafına xüsusi diqqət 
yetirib. Təsadüfi deyil ki, həmin illər 
həm də Azərbaycanda elm və təhsilin 
sürətli inkişaf dövrü kimi xatırlanır. 
Əgər 1969-cu ildə Azərbaycanda 
765 orta məktəbdə ildə 73 min 
şagird təhsil alırdısa, 1981-ci ildə 
335 min şagirdi əhatə edən 2 min 
625 məktəb və günüuzadılmış qrup 
fəaliyyət göstərirdi. Həmin dövrdə ali 
məktəblərdə 100-dən artıq ixtisas açı-
lıb, 6 yeni ali məktəb, 12 orta ixtisas 
məktəbi yaradılıb. 

Keçmiş SSRİ-nin 50-dən artıq 
böyük şəhərinin 170-dən çox ən 
nüfuzlu ali məktəbində respublikamı-
zın iqtisadi-təsərrüfat, elm, təhsil və 
mədəniyyətinin 80-dən artıq sahəsini 
əhatə edən və ən zəruri ehtiyac 
duyulan 250 ixtisas üzrə 15 mindən 
çox azərbaycanlı gənc ali təhsil 
alıb. Onların əksəriyyəti artıq 30 ildir 
ki, müstəqil Azərbaycanın sosial-
iqtisadi inkişafında, dövlətçiliyinin 
möhkəmləndirilməsində fəal iştirak 
edir. 

Bütün bunlardan  göründüyü 
kimi, XX əsrin 70–80-ci illərində ulu 
öndər Heydər Əliyevin rəhbərliyi 
altında təhsil müəssisələrinin 
zəngin şəbəkəsinin yaradılması 
və onların maddi-texniki bazasının 
formalaşdırılması, respublika hü-
dudlarından kənarda yüksək ixtisaslı 
mütəxəssislərin, o cümlədən, hərbi 
kadrların yetişdirilməsi gələcək dövlət 
müstəqilliyimiz üçün zəruri intellektual 
potensial yaradıb.

1969-cu ilin 14 iyulunu siyasi 
tarixçilər, mütəxəssislər, haqlı olaraq, 
Azərbaycanın özünəqayıdışının, 
dirçəliş və inkişaf yolunun başlanğıcı 
kimi tədqiq edib öyrənirlər. Həmin 
tarixdən Azərbaycana rəhbərlik etmiş 
ulu öndər Heydər Əliyev qüdrətli 
dövlət xadimi, mahir siyasətçi olaraq 
Azərbaycanı təkcə keçmiş SSRİ-də 
deyil, yaxın və uzaq xaricdə də 
layiqincə tanıdıb, milli varlığımızı və 
müstəqil yaşamağa qadir olduğumu-
zu dünyaya nümayiş etdirib. 

Ümummilli liderin müstəqillik 
illərində ikinci mərhələsi də əlavə 
olunmaqla bir qərinəlik dövrü 
əhatə edən nadir liderlik fəaliyyəti 
Azərbaycan dövlətinin tarixində 
müstəsna yer tutur. Xalqımız  ulu 
öndərin adını ən yeni tariximizə 
müstəqil dövlətimizin əsaslarını yara-
dan, onu məhv olmaqdan xilas edən 
lider,  yeni Azərbaycanın memarı və 
qurucusu kimi həkk edib. 

Azərbaycanda dövlətçilik 
ənənələrinin ötən əsrin sonların-
da bərpa edilib zənginləşdirilməsi, 
müstəqilliyin möhkəmləndirilməsi, 
onun əbədi, dönməz xarakter alma-
sı, ölkəmizin dinamik iqtisadi inkişaf 
yolu ilə inamla irəliləməsi, beynəlxalq 
nüfuzunun durmadan artması ideya 
və əməlləri ilə əbədiyaşarlıq qa-
zanmış rəhbərimiz Heydər Əliyevin 
uzaqgörən və zəngin siyasi fəaliyyəti 
ilə mümkün olub.

Səttar MÖHBALIYEV,  
Azərbaycan Həmkarlar İttifaqları 

Konfederasiyasının sədri,  
Milli Məclisin deputatı

Ötən əsrin 70-ci illərindən başlayaraq, Azərbaycanın müasir 
tarixinin bütün mərhələləri məhz Heydər Əliyevin adı ilə bağlıdır. 
Ulu öndərin respublikanın rəhbəri vəzifəsinə gəldiyi 14 iyul 1969-
cu il isə milli tariximizə 52 il əvvəl Azərbaycanın hərtərəfli inkişaf 
yoluna qədəm qoyduğu gün kimi daxil olub.

Prezident qətiyyətli mövqeyini 
bir daha nümayiş etdirdi

Azərbaycan Respublikasının Prezidenti 
cənab İlham Əliyev tərəfindən “Azərbaycan 
2030: sosial-iqtisadi inkişafa dair Mil-
li Prioritetlər”in təsdiq edilməsi haqqında 
Sərəncamın, bu günlərdə isə “Azərbaycan 
Respublikasında iqtisadi rayonların yeni 
bölgüsü haqqında” Fərmanın imzalanması 
azad edilmiş ərazilərdə bərpa və quruculuq 
işlərinin həyata keçirilməsi baxımından vacib 
əhəmiyyət kəsb edir. Bu sənədlər özündə 
həm yüksək iqtisadi səmərəliliyi, həm də 
tarixi reallıqları ehtiva etməklə, işğaldan azad 
edilmiş ərazilərin zəngin iqtisadi potensialın-
dan, təbii sərvətlərindən və geniş turizm im-
kanlarından səmərəli şəkildə istifadə olunma-
sı üçün bütün işlərin vahid proqram əsasında 
reallaşdırılmasına imkan verir. Nəzərə almaq 
lazımdır ki, Azərbaycanın son illərdəki sürətli 
inkişafı və Vətən müharibəsindən sonra ya-
ranmış yeni geosiyasi reallıq fonunda iqtisadi 
rayonların yeni bölgüsü təkcə coğrafi-iqti-
sadi deyil, siyasi baxımdan da aktual, vacib 
məsələ kimi gündəmə gəlmişdir. 

“Azərbaycan Respublikasında iqtisadi 
rayonların yeni bölgüsü haqqında” Fərmanla 
ölkəmizdə iqtisadi rayonların sayı 10-dan 
14-ə çatdırılıb. Bu yeni təsnifatın yaranma-
sını şərtləndirən əsas səbəb Azərbaycanın 
44 günlük Vətən müharibəsində qazandığı 
möhtəşəm tarixi qələbədir. Məhz bu qələbə 
Azərbaycan və bütün Cənubi Qafqaz regionu 
üçün yeni reallıqlar yaradıb.

Ərazilərimizin iqtisadi rayonlar üzrə yeni 
bölgüsü ölkəmizin şəhər və rayonlarının daha 
dinamik, davamlı və tarazlı inkişafının təmini 
baxımından mühüm əhəmiyyət kəsb edir. 
Eyni zamanda, bu bölgü regionların sosial-iq-
tisadi inkişafının sürətləndirilməsinə, iqtisadi 
potensialının gücləndirilməsinə, bununla 
da əhalinin maddi rifahının yüksəldilməsinə 
töhfəsini vermiş olacaq.

İqtisadi rayonların təsdiq olunmuş yeni 
bölgüsündə Qarabağ iqtisadi rayonunun 
(Xankəndi şəhəri, Ağcabədi, Ağdam, Bərdə, 
Füzuli, Xocalı, Xocavənd, Şuşa və Tərtər 
rayonları) və Şərqi Zəngəzur iqtisadi rayonu-
nun – Cəbrayıl, Kəlbəcər, Qubadlı, Laçın və 
Zəngilan rayonları) yer alması işğaldan azad 
olunmuş ərazilərin sürətlə və məqsədyönlü 
şəkildə inkişaf etdirilməsinə imkan verməklə 
yanaşı, tarixi, ənənəvi sosial-iqtisadi, 
mədəni bağlılıq kimi məsələlərin də səmərəli 
həllinə imkan verir. Şərqi Zəngəzur tarixi 
adının bərpası, Zəngəzur yaylasının tarixi-
coğrafi birliyi məsələsinin, Dağlıq Qarabağ 
adlı ərazi vahidinin yoxluğunun, vahid 
Qarabağın mövcudluğunun önə çəkilməsi 
ilə Ermənistana, eləcə də, ona havadarlıq 
edənlərə kifayət qədər dəqiq və aydın me-
sajlar verilir. Ermənistan və onu dəstəkləyən 
qüvvələr bu reallığı qəbul etməlidirlər ki, 
Azərbaycanın ərazi bütövlüyü toxunul-
mazdır. Ölkəmiz bir vaxtlar ondan zorla 
qoparılmış tarixi torpaqlarını unutmayıb və 
Zəngəzur dəhlizinin açılması məsələsində 
israrlıdır.

İqtisadi rayonların yeni bölgüsü tarixi 
ədalətin bərpası baxımından da mühüm 
əhəmiyyətə malikdir. Məlumdur ki, 1923-cü il 
iyulun 7-də  Rusiya Kommunist (bolşeviklər) 
Partiyası Mərkəzi Komitəsinin Qafqaz Büro-
sunun qərarına əsasən, süni şəkildə ərazi 
bölgüsü həyata keçirilərək Dağlıq Qarabağ 
Muxtar Vilayəti yaradılıb. Bundan düz 98 il 
sonra Prezident İlham Əliyevin imzaladığı 
fərmanla  “Dağlıq Qarabağ” ifadəsi tarixə 
qovuşdu,  xalqımızın bir əsr boyu əziyyət 
çəkdiyi Qafqaz Bürosunun ədalətsiz qərarının 
üzərindən birdəfəlik xətt çəkildi.

Fərmanla sülhməramlıların nəzarətindəki 
Xankəndi, Xocalı və Xocavənd rayonu ilə 
bağlı müharibədən sonra ilk rəsmi qərar 
qəbul edildi.  Bu fərman ən vacib məsələyə 
dair rəsmi qərarın verilməsi hesab oluna 
bilər. Faktiki olaraq Qarabağın “statusu” 
ilə bağlı iddiaların tarixə qovuşması rəsmi 
sənədlə təsdiqini tapdı. Xankəndi, Xocalı 
və Xocavənddə yaşayan ermənilər yalnız 
Azərbaycan vətəndaşı kimi, ölkəmizin yu-
risdiksiyası altında  bölgədə yaşaya bilərlər. 
Dövlət Qarabağa dair açıq qalan məsələlərlə 
bağlı mövqeyini ilk dəfə rəsmi və qətiyyətli 
şəkildə sənədlə bəyan etdi, gələcək strateji 
hədəflərini rəsmiləşdirdi. Burada həm də 
müharibədən sonra “Xankəndi, Xocalı və 
Xocavəndin taleyi necə olacaq?” sualının 
rəsmi cavabı yer alır.

Fərman tarixi Zəngəzur ifadəsinin rəsmi 
olaraq yenidən gündəmə gətirilməsində də 
mühüm rol oynayır. Bu, Azərbaycan xalqı-
nın ötən əsrin əvvəllərində əlindən alınmış 
Zəngəzura qayıtması prosesinə mühüm 
töhfələr verəcək. Sözügedən fonda Prezident 
İlham Əliyevin cari ilin aprelində Azərbaycan 
Televiziyasına müsahibəsində qeyd etdi-
yi kimi, Zəngəzur dəhlizinin yaradılması 
ölkəmizin  milli, tarixi və gələcək maraqlarına 
tam cavab verir: “Müharibənin nəticələrindən 
biri də, əlbəttə ki, bu gün müzakirə mövzusu 
olan Zəngəzur dəhlizidir. Zəngəzur dəhlizi ta-
rixi nailiyyətdir. Üçtərəfli Bəyanatda, xüsusilə 
bu məsələnin əks olunması bizim, eyni 
zamanda, böyük siyasi qələbəmizdir. Hazırda 
Zəngəzur dəhlizinin fəaliyyəti istiqamətində 
fəal işlər aparılır, bir çox təkliflər var, artıq bir 
çox nəqliyyat-kommunikasiya layihələri masa 
üzərindədir, müzakirə edilir və bu, bizim 
növbəti tarixi uğurumuz olacaqdır”.

Şərqi Zəngəzur anlayışının gündəmə 
gətirilməsi həm də o deməkdir ki, Qərbi 
Zəngəzur anlayışı da var. Bu, bütünlükdə 
Zəngəzur məsələsinin beynəlxalq 
ictimaiyyətin diqqət mərkəzinə gətirilməsi, 
Ermənistan dövlətinin tarixi Azərbaycan tor-
paqlarında yaradılması ilə bağlı həqiqətlərin 
dünya birliyinə çatdırılması prosesində 
müstəsna əhəmiyyətə malikdir.

İşğaldan azad edilmiş ərazilərin  malik 
olduğu resurslardan səmərəli istifadə etməklə 
Azərbaycanın iqtisadi inkişafını daha dinamik 
və intensiv hala gətirəcək. Yaxın bir neçə il 
ərzində bu ərazilər iqtisadi cəhətdən o qədər 
inkişaf edəcək və çiçəklənəcək ki, dünya 
üçün Azərbaycanın təqdim etdiyi növbəti 
uğurlu nümunə olacaq.

Şərqi Zəngəzur və Qarabağ iqtisadi 
rayonlarının yaradılması onlar üçün xüsusi 
inkişaf proqramlarının qəbul olunaraq həyata 
keçirilməsinə imkan verəcək. Bu zaman 
görüləcək işlər konkret əlaqələndirilmiş 
şəkildə icra olunacaq və işğaldan azad 
edilmiş ərazilərimiz qısa zamanda digər ra-
yonların inkişaf səviyyəsinə çatdırılacaq. Bu, 
Azərbaycan ərazilərində qalan ermənilərin 
daha tez Azərbaycan vətəndaşlığını qəbul 
etməsinə də öz müsbət təsirini göstərəcək. 
Çünki həmin ermənilərə dilənçi vəziyyətində 
yaşayan yoxsul Ermənistandan heç bir 
fayda yoxdur. Məhz qeyd edilən məqamlar 
“Azərbaycan Respublikasında iqtisadi rayon-
ların yeni bölgüsü haqqında” Fərmanın daha 
bir strateji əhəmiyyətini ortaya qoyur.

Sənəd Qarabağda qalan ermənilərin 
Azərbaycan cəmiyyətinə inteqrasiya etmək 
istəklərinin daha tez reallaşmasına im-
kan verəcək, onları ölkə qanunlarını qəbul 
etməyə sövq edəcək. Bütün bunların 
məntiqi nəticəsidir ki, “Azərbaycan Respub-
likasında iqtisadi rayonların yeni bölgüsü 
haqqında” Fərman Ermənistanda böyük 
narahatlıqla qarşılanır. Ermənistan media-
sı bunu Azərbaycanın növbəti uğuru kimi 
qiymətləndirir.

Erməni mediasının və ekspertlərinin 
açıqlamalarının təhlili göstərir ki, Qarabağ 
və Şərqi Zəngəzur iqtisadi rayonlarının 
yaradılması Ermənistanda revanşist ruhu 
məhv edib. Fərman vacib iqtisadi tərəfləri 
ilə yanaşı, düşmən toplumunu demoralizə 
edib, revanşist çağırışlara ciddi zərbə olub. 
Bu, postmüharibə dövründə Azərbaycanın 
düşmən üzərində növbəti mühüm uğurudur. 

İsaxan VƏLİYEV,  
Azərbaycan Respublikasının 

Prezidenti yanında Dövlət İdarəçilik                                      
Akademiyasının hüquq kafedrasının 

müdiri, professor

Bu gün Azərbaycan üçün əsas prioritet məsələlərdən biri işğaldan azad 
edilmiş ərazilərin bərpası, bu yerlərə Böyük Qayıdışın reallaşdırılması üçün 
müvafiq infrastrukturun yaradılmasıdır. Hazırda dövlət səviyyəsində bu 
istiqamətdə genişmiqyaslı təşkilati-hüquqi və institusional tədbirlər həyata 
keçirilir. 

Qoşulmama Hərəkatı Azərbaycanın sədrliyi 
dövründə daha böyük nüfuz sahibi oldu

H.Xəlilov xüsusi vurğulayıb 
ki, konfransda videoformatda 
çıxış edən Azərbaycan Prezidenti 
İlham Əliyev Qoşulmama Hərəkatı 
ölkələrinin beynəlxalq hüquqa 
və BMT Təhlükəsizlik Şurasının 
qətnamələrinə uyğun olaraq, 
Azərbaycanın ərazi bütövlüyünə 
və suverenliyinə müntəzəm 
dəstəyini yüksək qiymətləndirmişdir. 
Dövlət başçımız həmin ölkələrin 
Bakı Zirvə görüşünün Yekun 
Sənədində ərazilərin güc yolu ilə 
zəbt olunmasının yolverilməzliyini 
vurğuladıqlarını və heç bir dövlətin 
Azərbaycan Respublikasının 
ərazilərinin işğalı nəticəsində 
yaranmış vəziyyətin qanuniliyini 
tanımayacağını bəyan etdiklərini bir 
daha xatırlatmışdır. Azərbaycanın 
haqq işinin müdafiəsi, ölkəmizlə 
həmrəyliyin rəsmi şəkildə ifadə 
edilməsi ərazi bütövlüyümüzün 
bərpasına yönəlmiş əməli səy idi.

Azərbaycan Prezidenti çıxışında 
bununla bağlı konkret məqama 
diqqəti cəlb etmişdir ki, Vətən 
müharibəsi zamanı BMT Təhlükəsizlik 
Şurasının bəzi üzvləri 1993-cü ildə 
qəbul edilmiş BMT Təhlükəsizlik 
Şurasının qətnamələrini nəzərə 

almadan, qərəzli bəyanat qəbul 
etdirmək cəhdləri göstərdilər. “Lakin 
Təhlükəsizlik Şurasındakı müzakirələr 
zamanı Azərbaycanın mövqeyini 
dəstəkləyən Qoşulmama Hərəkatının 
yeddi üzvü təkid etdi ki, müzakirə 
edilən mətnə Təhlükəsizlik Şurasının 
yuxarıda qeyd olunan qətnamələrinə 
istinad əlavə edilsin.

Qoşulmama Hərəkatı ölkələrinin 
belə qətiyyətli mövqeyi onların 
“Bandunq prinsipləri”nə və QH 
dəyərlərinə sadiqliyini nümayiş 
etdirdi. Biz onların bu mövqeyini 
ikitərəfli münasibətlərimizdə tarixi 
dostluq jesti kimi qəbul etdik”.

Məlumdur ki, işğal dövründə 
Ermənistan Qarabağın şəhər və 

kəndlərini, bütün mədəni və dini 
abidələri qəsdən dağıdıb. Hətta 
qəbiristanlıqlar yerlə-yeksan 
edilib. Düşmənin məqsədi əsrlər 
boyu həmin ərazilərdə yaşamış 
azərbaycanlıların izini silmək olub. 
Məscidlərimizdən donuz və inək 
tövləsi kimi istifadə edilib. Ağdam 
şəhəri o dərəcədə dağıdılıb ki, onu 
“Qafqazın Xirosiması” adlandırırlar”. 
Bu qeyri-insani vandallıq faktlarının 
Qoşulmama Hərəkatı ölkələri 
tərəfindən açıq şəkildə və qətiyyətlə 
pislənməsi əsl obyektiv yanaşma 
nümunəsi olmuşdur, – deyə Hikmət 
Xəlilov bildirib.   

Müsahibimiz daha sonra 60 illik 
tarixi olan Qoşulmama Hərəkatının 

təməlində sülh və qlobal həmrəyliyin 
möhkəmləndirilməsi səylərinin 
bərqərar olduğunu söyləyib: 
“Bildiyimiz kimi, üzv dövlətlərin 
yekdil qərarı ilə 2019–2022-ci illər 
üçün Qoşulmama Hərəkatına sədrlik 
Azərbaycana həvalə edildi və ölkəmiz 
bu məsul vəzifənin öhdəsindən 
layiqincə gəlib. Azərbaycan bu 
gün də QH-nin ən fəal üzvlərindən 
sayılır. Cənab İlham Əliyev çıxışında 
həmçinin hazırkı mürəkkəb qlobal 
çətinliklər şəraitində hərəkatın 
əhəmiyyətinin daha da artdığını qeyd 
etmişdir. Göstərmişdir ki, biz bir daha 
inkişaf etmiş ölkələri və beynəlxalq 
donor təşkilatlarını inkişaf etməkdə 
olan, xüsusilə də az inkişaf etmiş 
ölkələrə pandemiya ilə mübarizə 
sahəsində yardım etməyə çağırırıq”.

Hikmət Xəlilov sonda belə bir qəti 
əminlik ifadə edib ki, Azərbaycan 
bundan sonra da Qoşulmama 
Hərəkatının beynəlxalq nüfuzunun 
artırılmasına layiqli töhfələr verəcək, 
hərəkat çərçivəsində həmrəyliyin 
gücləndirilməsi, ədalət və beynəlxalq 
hüququn müdafiəsi naminə əlindən 
gələni əsirgəməyəcək.

Hazırladı:  
Əli NƏCƏFXANLI, “Xalq qəzeti”

“Qoşulmama Hərəkatının 
Xarici İşlər nazirlərinin onlayn 
formatda aralıq konfransı bir daha 
Azərbaycan haqqında həqiqətlərin 
dünya ictimaiyyətinə çatdırılması 
üçün mühüm platforma oldu”. Bu 
fikri Azərbaycan Silahlı Qüvvələrinin 
ehtiyatda olan zabiti Hikmət Xəlilov 
bildirib.

Ermənistan silahlı qüvvələri Naxçıvan 
istiqamətində mövqelərimizi atəşə tutub

İyulun 14-ü saat 10.00 radələrində Ermənistan silahlı qüvvələrinin 
bölmələri Ermənistan-Azərbaycan dövlət sərhədinin Naxçıvan Muxtar 
Respublikasının Sədərək rayonu istiqamətində yerləşən Azərbaycan 
Ordusunun mövqelərini müxtəlif çaplı silahlardan atəşə tutub.

Müdafiə Nazirliyindən verilən məlumatda 
bildirilir kli, nəticədə Azərbaycan Ordusunun 
hərbi qulluqçusu Mərdanlı İbadulla Məhsud 
oğlu yaralanıb. Yaralıya ilkin tibbi yardım 
göstərilib və o, tibb müəssisəsinə təxliyə 
olunub.

Cavab atəşi ilə düşmən susdurulub. 
Hazırda bu istiqamətdə vəziyyət sabitdir, 
əməliyyat şəraiti bölmələrimizin nəzarəti 
altındadır.

“Xalq qəzeti”

